БАЧАДОН БЎЙНИ САРАТОНИНИ ОЛДИНИ ОЛИШ БОРАСИДА ОЛИБ БОРИЛАЁТГАН ИШЛАР
Жорий йилнинг 21 февраль куни Ахборот ва оммавий коммуникациялар агентлигида Санитария-эпидемиологик осойишталик ва жамоат саломатлиги қўмитаси ва Вируссология илмий тадқиқот институти томонидан “Бачадон бўйни саратонини олдини олиш борасида олиб борилаётган ишлар” мавзусида матбуот анжумани ўтказилди.
Анжуманда Соғлиқни сақлаш вазирлиги ҳузуридаги Санитария-эпидемиологик осойишталик ва жамоат саломатлиги қўмитаси,  Вирусология ИТИ мутасадди вакиллари,  гинеколог ва онколог шифокорлар ҳамда оммавий ахборот воситалари вакиллари иштирок этди.

Жаҳон соғлиқни сақлаш ташкилоти маълумотларига кўра бутун дунёда бўлгани каби Ўзбекистонда ҳам бачадон бўйни саратони барча ёшдаги аёллар ўртасида кўкрак бези саратонидан кейинги ўринда туради ва кенг тарқалган саратон хасталиги ҳисобланади. Туғиш ёшидаги аёллар (18-45 ёш) орасида касалликлардан ўлим кўрсаткичи бўйича эса бачадон бўйни саратони кўкрак бези саратонидан кейин иккинчи ўринда туради. Ўзбекистонда бачадон бўйни саратони ҳар 100 минг нафар аёлдан 11 нафарида учрайди.
Соғлиқни сақлаш вазирлиги ва Жаҳон соғлиқни сақлаш ташкилоти маълумотларига Ўзбекистонда бачадон бўйни саратонига чалиниш кўпроқ 35-55 ёшли аёллар орасида кузатилмоқда.
Санитария-эпидемиологик осойишталик ва жамоат саломатлиги қўмитаси раисининг биринчи ўринбосари Нурмат Атабековнинг сўзларига кўра Вирусология илмий-текшириш институти ҳамда  Жанубий Кореянинг KOFIH фонди ўртасида тузилган ҳамкорликдаги Меморандум асосида Тошкент шаҳрида 5 та, Андижон вилоятида  2 та, Самарқанд вилоятининг 4 та оилавий  поликлиникаларда бепул скрининг ўтказилди. Ушбу скрининг текширувлари 30-49 ёшли аёллар орасида ўтказилди. Тошкент шаҳри, Андижон ва Самарқанд вилоятларида жами 44258 нафар аёллар скринингдан ўтказилди ва улардан 338 нафарида бачадон бўйни саратон олди касалликлари аниқланди. Бачадон бўйни саратон олди касалликлари аниқланган барча аёлларга даволаниш учун юборилди ва улар халқаро стандартларга мувофиқ керакли даво муолажаларини олишмоқда.
Жаҳон соғлиқни сақлаш ташкилоти аёлларга бачадон бўйни саратонига чалинмасликлари учун 25-49 ёш даврларида ҳар 3 йилда, 50-64 ёш даврларида эса ҳар 5 йилда скрининг текширувларидан ўтиб туришларини тавсия этади. 

Қизларни келажакда бачадон бўйни саратони касаллигидан сақлаш учун эса уларни 9-14 ёш даврида одам папиллома вирусига қарши эмлаш тавсия этилади.

Одам папиллома вирусларига қарши эмлаш орқали  бачадон бўйи саратонига чалинишни 90% ҳолатларда олдини олишга эришилади.
Анжуман сўнгида оммавий ахборот воситалари вакиллари ўзларини қизиқтирган саволларига жавоблар олди.

BACHADON BO‘YNI SARATONINI OLDINI OLISH BORASIDA OLIB BORILAYOTGAN ISHLAR
Joriy yilning 21 fevral kuni Axborot va ommaviy kommunikatsiyalar agentligida Sanitariya-epidemiologik osoyishtalik va jamoat salomatligi qo‘mitasi va Virussologiya ilmiy tadqiqot instituti tomonidan “Bachadon bo‘yni saratonini oldini olish borasida olib borilayotgan ishlar” mavzusida matbuot anjumani o‘tkazildi.

Anjumanda Sog‘liqni saqlash vazirligi huzuridagi Sanitariya-epidemiologik osoyishtalik va jamoat salomatligi qo‘mitasi,  Virusologiya ITI mutasaddi vakillari,  ginekolog va onkolog shifokorlar hamda ommaviy axborot vositalari vakillari ishtirok etdi.

Jahon sog‘liqni saqlash tashkiloti ma’lumotlariga ko‘ra butun dunyoda bo‘lgani kabi O‘zbekistonda ham bachadon bo‘yni saratoni barcha yoshdagi ayollar o‘rtasida ko‘krak bezi saratonidan keyingi o‘rinda turadi va keng tarqalgan saraton xastaligi hisoblanadi. Tug‘ish yoshidagi ayollar (18-45 yosh) orasida kasalliklardan o‘lim ko‘rsatkichi bo‘yicha esa bachadon bo‘yni saratoni ko‘krak bezi saratonidan keyin ikkinchi o‘rinda turadi. O‘zbekistonda bachadon bo‘yni saratoni har 100 ming nafar ayoldan 11 nafarida uchraydi.

Sog‘liqni saqlash vazirligi va Jahon sog‘liqni saqlash tashkiloti ma’lumotlariga O‘zbekistonda bachadon bo‘yni saratoniga chalinish ko‘proq 35-55 yoshli ayollar orasida kuzatilmoqda.

Sanitariya-epidemiologik osoyishtalik va jamoat salomatligi qo‘mitasi raisining birinchi o‘rinbosari Nurmat Atabekovning so‘zlariga ko‘ra Virusologiya ilmiy-tekshirish instituti hamda  Janubiy Koreyaning KOFIH fondi o‘rtasida tuzilgan hamkorlikdagi Memorandum asosida Toshkent shahrida 5 ta, Andijon viloyatida  2 ta, Samarqand viloyatining 4 ta oilaviy  poliklinikalarda bepul skrining o‘tkazildi. Ushbu skrining tekshiruvlari 30-49 yoshli ayollar orasida o‘tkazildi. Toshkent shahri, Andijon va Samarqand viloyatlarida jami 44258 nafar ayollar skriningdan o‘tkazildi va ulardan 338 nafarida bachadon bo‘yni saraton oldi kasalliklari aniqlandi. Bachadon bo‘yni saraton oldi kasalliklari aniqlangan barcha ayollarga davolanish uchun yuborildi va ular xalqaro standartlarga muvofiq kerakli davo muolajalarini olishmoqda.

Jahon sog‘liqni saqlash tashkiloti ayollarga bachadon bo‘yni saratoniga chalinmasliklari uchun 25-49 yosh davrlarida har 3 yilda, 50-64 yosh davrlarida esa har 5 yilda skrining tekshiruvlaridan o‘tib turishlarini tavsiya etadi. 

Qizlarni kelajakda bachadon bo‘yni saratoni kasalligidan saqlash uchun esa ularni 9-14 yosh davrida odam papilloma virusiga qarshi emlash tavsiya etiladi.

Odam papilloma viruslariga qarshi emlash orqali  bachadon bo‘yi saratoniga chalinishni 90% holatlarda oldini olishga erishiladi.

Anjuman so‘ngida ommaviy axborot vositalari vakillari o‘zlarini qiziqtirgan savollariga javoblar oldi.

